
“Navarra. La cultura del vino”, ardoari buruzko munduko libururik onena Europan
Liburua Foru Gobernuak argitaratu du, eta Gourmand World Cookbook Awards saria irabazi du
Ostirala, 2010eko otsailaren 12a.  “Navarra. La cultura del vino” liburua ardoari buruzko munduko libururik onena da Europan. Liburua Foru Gobernuak argitaratu du eta Gourmand World Cookbook Awards saria jaso du. Sari hori liburu gastronomikoek jasotzen duten nazioarteko saririk ospetsuena da, eta atzo eman zen Parisen. 
Gourmand World Cookbook Awards izeneko saria 1995ean sortu zuen Edouard Cointreauk urtero-urtero sukaldaritzari eta ardoari buruzko libururik onenak saritzeko. 2009an sari horiek lortzeko lehian 40 hizkuntza desberdinetan idatzitako 136 herrialdetako 8.000 liburu baino gehiago aritu ziren. Liburuak lehenengo haien hizkuntzan eta kategorian lehiatu ziren, eta bigarren fasean, munduko libururik onenaren saria eskuratzeko lehiatu ziren. 
Nazioarteko epaimahaia hurrengo hauek osatu zuten: Jean Jacques Ratier Sorgeseko alkateak (boilur beltzen hiriburua); Dun Gifford Oldwayseko presidenteak (Estatu Batuetako irabazteko asmorik gabeko fundazioa); Bo Masser Booktowneko lehenengo zuzendariak; eta Edouard Cointreau Gourmand Sarien sortzaileak. 
Navarra, la cultura del vino

Liburuaren egilea Ion Stegmeier Blázquez kazetaria da, “Diario de Navarra” egunkariko Kultura ataleko erredaktorea. Liburuak 209 orrialde ditu, eta ehun argazki baino gehiago, Eduardo Buxens, José Carlos Cordovilla, José Luis Larrión eta Enrique Pimoulier, Villar López Vallés, Jorge Nagore, F.Javier Sesma, Patxi Úriz Domezáin eta Iñaki Zalduak egindakoak. 

Liburuaren bidez Nafarroako ardoa Nafaroaren zerizanari eta berezko nortasunari bete-betean lotutako kultura dela erakutsi nahi da, eta gogoeta egitea du xede, jardueraren etorkizuna eta aurrean dituen erronkak ezagutarazteko. Lanean ibilbidea egiten da Foru Komunitatearen eta Gizadiaren iragan urrunetik hasita, ardoa ia-ia gizakia besteko zaharra baita. Ibilbide horretan pertsonen lekukotzak, pasarte historikoak, gizarte-, politika- eta kultura-testuinguruak, esperientzia kolektiboak, anekdotak eta literaturan, artean eta herri-adierazpenetan ardoari egindako aipamenak tartekatzen dira. 

  Lanak bederatzi kapitulu ditu. Lehenengoan, “Ese Algo” izenburupean, ardoa eguneroko bizimoduan agertzen dela eta Nafarroan ardoa oso errotuta zegoela frogatzeko aztarnak erromatarrek hainbat aztarnategitan (Arellano, Ledea eta Faltzes) utzi zituztela kontatzen da. Bigarren kapituluan, “Las musas”, literaturan eta artean ardoari egindako aipamenak agertzen dira, eta horrela ardoak mende luzeetan zer esan nahi izan duen ulertu dezakegu. Hirugarren kapituluan, “El empujón”, sektorearen egoera EVENA (Nafarroako Mahastilan eta Enologi Zentroa) sortu aurretik eta sortu ondoren aztertzen da. Laugarren kapituluan, “Espiritualidad”, Nafarroako komentu eta monasterioen eta mahastien arteko lotura estua garatzen da. Bosgarren kapitulua, “Turistas del Vino”, turismo enologikoari buruzkoa da, eta ardora jolas-hurbilketa egiten da, izan ere, ardoak inguru horretako bizi-estiloa eta idiosinkrasia zabaltzen ditu eta aldi berean turistari herriko paisaia, kultura eta tradizioak erakusten zaizkio. Seigarren kapituluan, “La Fiesta” izenekoan, ardoaren jai-, jolas- eta kultura-alderdia aztertzen dira, hala nola Nafarroako Ardoaren Kofradiaren eta beste erakunde batzuen bidez, esaterako Corellako “El Tonel” lagunartea. 

Azken hiru kapituluetan, “Los mapas cambiantes” izenekoan, mahastizaintzako eta ardozaintzako maparen eraketaren ibilbide historikoa egiten da; “El oficio” izenekoan, Nafarroa Jatorrizko Deituraren Kontseilu Arautzailearen sorreraren aurrekariak kontatzen dira, baita sektoreko kooperatibismoaren jatorria eta gaur egungo egoera eta gure ardoek kanpoan duten sustapena ere; eta “La casa del vino” izenekoan Nafarroako upategien arkitekturari aipamenak egiten zaizkio. Liburua osatzeko, Nafarroako upategien zerrenda ematen da sorrera-daten arabera ordenatuta, ardoari buruzko hitzen glosategia eta bibliografia. 

( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

